Коми Республикаын вылыс тшупӧда велӧдӧм бурмӧдӧм кузя Вячеслав Гайзерлӧн вӧзйӧмъяссӧ ошкис Россия Федерациялӧн Веськӧдлан котырса Веськӧдлысь Дмитрий Медведев

Коми Республикаса юрнуӧдысь сора тӧлысь 15 лунӧ участвуйтіс Россияын вылыс тшупӧда велӧдан система сӧвмӧдӧм йылысь сӧвещаниеын, мый муніс Москваын Россияса премьер-министр веськӧдлӧм улын.

Вячеслав Гайзер висьталіс сы йылысь, кыдзи мунӧны Сыктывкарса канму университет реорганизуйтан уджъяс сы дорӧ Коми канму педагогика институт ӧтувтӧмӧн.

«Реорганизациялӧн бур помшуӧмъясыс ӧні нин тыдалӧны. Республикаын лоис вылыс тшупӧда велӧдан учреждение, кӧні уна студент да уджалысь, бур инфраструктура сеть. Лӧсьӧдӧма велӧдан юкӧдувъясӧн университетлӧн выль тэчас сы могысь, медым коллектив да велӧдан уджтасъяссӧ ӧтувтігӧн найӧ эз дублируйтсьыны да кутчысисны профиль принципӧ. Вынсьӧдӧма ӧтувтӧм кафедраясӧн 11 институт тэчас», - юӧртіс дінмуса юрнуӧдысь.

Вячеслав Гайзер уськӧдіс тӧд вылӧ, мый Коми Республикаса Веськӧдлан котыр университеткӧд ӧтув уджалӧ дзоньвидзалун видзан юкӧнын кадръясӧн мытшӧд решитӧм вылын, сы вӧсна мый дінмуын оз тырмыны 1200 мортысь унджык врач. Тайӧ юалӧм серти сідзжӧ мунӧ уджыс  вузъяс да налысь филиалъяс реорганизуйтӧм кузя.

«2000 воын Сыктывкарын Россия Федерацияса йӧзлысь дзоньвидзалун видзан да налы отсӧг сетан министерстволӧн Кировса канму медицина академияса Коми филиал ёнасӧ эз веж кадръяс серти серпассӧ. Та вӧсна Коми Республикаса Веськӧдлан котыр вӧзйис велӧдны вылыс тшупӧда медицина уджтасъяс серти Сыктывкарса канму университетын. 2013 воын университет нуӧдіс медводдза набор, 88 примитӧм студентысь 60-ыс велӧдчӧны республиканскӧй сьӧмкуд тшӧт весьтӧ, 2014 воын Коми Республикаса сьӧмкудйысь финансируйтасны нӧшта 60 велӧдчан места», - пасйис дінмуса юрнуӧдысь.

Сылӧн видзӧдлас серти, бурджык эськӧ вӧлі, вуджӧдны кӧ Сыктывкарса канму университетӧ старшӧй курсса студентъяссӧ Кировса медадемиялӧн филиалысь, сы вӧсна мый, кӧть сійӧ и юралысь вуз, но 2013 вося кывкӧртӧдъяс серти абу эффективнӧй. Тайӧ отсалас студентъяслы велӧдчыны республика сайӧ ветлытӧг, университетлы — прӧйдитны аккредитация медводдза выпуск дырйи да участвуйтны конкурсын федеральнӧй сьӧмкуд тшӧт весьтӧ примитан контрольнӧй лыдпасъяс серти.

Республикаын вузъяс бурмӧдӧмын нӧшта ӧти позяна механизм — лӧсьӧдны Сыктывкарса вӧр институт подув вылын вылыс тшупӧда велӧдан асшӧр заведение [СЛИ - Пасйӧд], коді ӧні лоӧ Санкт-Петербургса лесотехническӧй канму университетлӧн филиалӧн, лыддьӧ Вячеслав Гайзер. СЛИ лоӧ республикаын дзик ӧти вузӧн, кӧні дасьтӧны вӧр да вӧр овмӧслы, химическӧй биотехнологиялы, вӧр ресурсъяс выльмӧдӧмлы да переработайтӧмлы кадръяс. Институтын велӧдчӧны 4750 студент вылыс тшупӧда велӧдан 18 уджтас серти.

«Коми Республикаса Веськӧдлан котыр филиалса коллективлысь да юралысь вузлысь водзмӧстчӧмсӧ ошкӧмӧн корӧ видлавны асшӧр вуз лӧсьӧдӧмсӧ кыдзи вылыс тшупӧда велӧдан система бурмӧдӧмын позяна вариант», - тӧдчӧдіс дінмуса юрнуӧдысь.

Вячеслав Гайзерлӧн вӧзйӧмъясыс лӧсялісны вылыс тшупӧда велӧдӧм сӧвмӧдӧмын общефедеральнӧй концепциялы, мый йылысь сёрнитісны сӧвещание вылын. Россия Федерацияса йӧзӧс велӧдан да наука министр Дмитрий Ливановлӧн кывъяс серти, бӧръя куим вонас миян велӧдан системалысь удж качество кыпӧдӧм кузя нуӧдӧм мероприятиеясыс петкӧдлісны, мый унджык пайыс, а сідзжӧ унджык абу канму вузъясыс оз лӧсявны колана корӧмъяслы. Такӧд йитӧдын тӧдчымӧн кыптас дінмуса гырысь вузъяслӧн тӧдчанлуныс, сэні и ӧтувтчасны ресурсъясыс, и найӧ ёнджыкасӧ кутасны решайтны социальнӧй могъяс, сетасны дінмуса удж рынокъяслы кадръяс.

Дмитрий Медведев тӧдчӧдіс, мый вузъяссӧ кутасны реорганизуйтны эффективносьт вылӧ мониторинглӧн кывкӧртӧдъяс подув вылын: «Колӧ кутчысьны быд условиеӧ, мый урчитӧма оланпастэчасын, преподавательяслысь уджалан правояс тӧд вылӧ босьтӧмӧн. Колӧ студентъяслы велӧдчӧмын сетны сэтшӧм жӧ условиеяс, кутшӧм налӧн вӧліны университетӧ пыригӧн, тайӧ медколана фактор вылыс тшупӧда заведениеяс реорганизуйтӧмын.
